
საქართველოს მთავრობის 
დადგენილება №150

2009 წლის 14 აგვისტო 
ქ. თბილისი

კოლუმბიის უნივერსიტეტის ჰარიმანის ინსტიტუტში სალექციო კურსის ჩატარების მიზნით სახელმწიფო სამეცნიერო საგრანტო კონკურსის მოწყობის წესისა და საგრანტო პროექტების შეფასების კრიტერიუმების დამტკიცების შესახებ


მუხლი 1. 
საერთაშორისო სივრცეში ქართველოლოგიის, ჰუმანიტარული და სოციალური მეცნიერებების ფართო პროფილით საქართველოს შესახებ კვლევის მხარდაჭერის, საქართველოს საკითხებზე მომუშავე უცხოელ მკვლევართა მიერ საქართველოს შესახებ კვლევების განხორციელების სტიმულირებისა და ხელშეწყობის, საერთაშორისო საუნივერსიტეტო და სამეცნიერო ცხოვრებაში ქართველ მეცნიერთა ინტეგრაციის მიზნით „მეცნიერების, ტექნოლოგიების და მათი განვითარების შესახებ“ საქართველოს კანონის 51 მუხლის პირველი პუნქტის „ე“ ქვეპუნქტისა და „ნორმატიული აქტების შესახებ“ საქართველოს კანონის 131 მუხლის მე-2 პუნქტის შესაბამისად დამტკიცდეს:

1. „კოლუმბიის უნივერსიტეტის ჰარიმანის ინსტიტუტში სალექციო კურსის ჩატარების მიზნით სახელმწიფო სამეცნიერო საგრანტო კონკურსის მოწყობის წესი“ (დანართი №1).

2. „საგრანტო პროექტების შეფასების კრიტერიუმები“ (დანართი №2).


მუხლი 2. 
დადგენილება ამოქმედდეს გამოქვეყნებისთანავე.

პრემიერ-მინისტრი ნიკა გილაური
 დანართი №1
კოლუმბიის უნივერსიტეტის ჰარიმანის ინსტიტუტში სალექციო კურსის ჩატარების მიზნით სახელმწიფო სამეცნიერო საგრანტო კონკურსის მოწყობის წესი


მუხლი 1. სახელმწიფო სამეცნიერო საგრანტო კონკურსის მიზანი 

სახელმწიფო სამეცნიერო საგრანტო კონკურსის (შემდგომში – კონკურსი) მიზანია საერთაშორისო სივრცეში ქართველოლოგიის, ჰუმანიტარული და სოციალური მეცნიერებების ფართო პროფილით საქართველოს შესახებ კვლევის მხარდაჭერა და ამის უზრუნველსაყოფად კოლუმბიის უნივერსიტეტის ჰარიმანის ინსტიტუტში ლექციების ციკლის ჩასატარებლად დოქტორის აკადემიური ხარისხის ან მასთან გათანაბრებული სამეცნიერო ხარისხის მქონე პირის გაგზავნა. პროგრამა ხელს შეუწყობს საქართველოს საკითხებზე მომუშავე ამერიკელ და სხვა უცხოელ მკვლევართა მიერ კოლუმბიის უნივერსიტეტში საქართველოს შესახებ კვლევების განხორციელების სტიმულირებას.


მუხლი 2. სახელმწიფო სამეცნიერო გრანტის გაცემის უზრუნველყოფა

1. კოლუმბიის უნივერსიტეტის ჰარიმანის ინსტიტუტში სალექციო კურსის ჩასატარებლად დოქტორის აკადემიური ხარისხის ან მასთან გათანაბრებული სამეცნიერო ხარისხის მქონე პირის შესარჩევი კონკურსისათვის სახელმწიფო სამეცნიერო გრანტების (შემდგომში – გრანტი) გაცემის ორგანიზებას ახორციელებს საქართველოს განათლებისა და მეცნიერების სამინისტროს სისტემაში შემავალი საჯარო სამართლის იურიდიული პირი – ქართველოლოგიის, ჰუმანიტარული და სოციალური მეცნიერებების ფონდი (რუსთაველის ფონდი) (შემდგომში – რუსთაველის ფონდი).

2. კონკურსი ცხადდება რუსთაველის ფონდის დირექტორის (შემდგომში – დირექტორი) ინდივიდუალური ადმინისტრაციულ-სამართლებრივი აქტით კოლუმბიის უნივერსიტეტის ჰარიმანის ინსტიტუტის მოთხოვნის შესაბამისად განსაზღვრულ ერთ ან რამდენიმე მიმართულებაზე.

3. კონკურსი ცხადდება კოლუმბიის უნივერსიტეტის ჰარიმანის ინსტიტუტის მოთხოვნის შესაბამისად განსაზღვრული პერიოდულობით.

4. დირექტორი ინდივიდუალური ადმინისტრაციულ-სამართლებრივი აქტით ადგენს კონკურსის მოწყობისა და კოლუმბიის უნივერსიტეტის ჰარიმანის ინსტიტუტში სალექციო კურსის ჩასატარებლად დოქტორის აკადემიური ხარისხის ან მასთან გათანაბრებული სამეცნიერო ხარისხის მქონე პირის შესარჩევი კონკურსისათვის საგრანტო განაცხადის მიღების ვადებს. 

5. რუსთაველის ფონდი შეიმუშავებს და დირექტორი ინდივიდუალური ადმინისტრაციულ-სამართლებრივი აქტით ამტკიცებს:

ა) საგრანტო განაცხადის ფორმასა და წარსადგენი დოკუმენტაციის ნუსხას;

ბ) საგრანტო პროექტის (შემდგომში – პროექტი) შესრულების შუალედური და საბოლოო ანგარიშის ფორმებს; 

გ) სალექციო კურსის თემატიკასა და ხანგრძლივობის ვადას კოლუმბიის უნივერსიტეტის ჰარიმანის ინსტიტუტთან შეთანხმებით.

6. რუსთაველის ფონდი უზრუნველყოფს: 

ა) კონკურსის საჯაროდ გამოცხადებას;

ბ) საკონკურსო კომისიის შექმნას, რომელიც №2 დანართით დადგენილი საგრანტო პროექტების შეფასების კრიტერიუმების შესაბამისად შეაფასებს წარდგენილ პროექტებს;

გ) საკონკურსო კომისიის მიერ პროექტების შეფასების საფუძველზე გამარჯვებული პროექტის გამოვლენასა და სამეცნიერო საბჭოს მიერ დამტკიცებას;

დ) გამარჯვებული პროექტის დაფინანსებას და პროექტის მიმდინარეობის შემდგომ კონტროლს, ამ წესის შესაბამისად.


მუხლი 3. კონკურსის პირობები და საგრანტო განაცხადის წარდგენა

1. საგრანტო განაცხადის წარდგენა და გრანტის მიღება შეუძლია დოქტორის აკადემიური ხარისხის ან მასთან გათანაბრებული სამეცნიერო ხარისხის მქონე საქართველოს მოქალაქეს.

2. კონკურსში მონაწილეობისათვის დაინტერესებულმა პირმა უნდა წარადგინოს:

ა) შევსებული განაცხადის ფორმა;

ბ) ავტობიოგრაფია (CV);
გ) პირადობის დამადასტურებელი დოკუმენტის ასლი;

დ) დოქტორის აკადემიური ხარისხის ან მასთან გათანაბრებული სამეცნიერო ხარისხის მინიჭების დამადასტურებელი დოკუმენტის ასლი;

ე) სილაბუსი სალექციო კურსის თემატიკის გათვალისწინებით. 

3. ამ მუხლის მე-2 პუნქტით გათვალისწინებული დოკუმენტები წარდგენილ უნდა იყოს ქართულ და ინგლისურ ენებზე წერილობითი და ელექტრონული ფორმით.

4. ლექციების თემატიკა ინტერდისციპლინურია და მოიცავს საქართველოს კვლევის საკითხებს ქართველოლოგიის, ჰუმანიტარული და სოციალური მეცნიერებების ფართო პროფილით.


მუხლი 4. საკონკურსო კომისია

1. კონკურსში გამარჯვებული პროექტ(ებ)ის გამოსავლენად იქმნება ცხრა წევრისაგან შემდგარი საკონკურსო კომისია (შემდგომში – კომისია), რომლის შემადგენლობას, მათ შორის, კომისიის თავმჯდომარესა და მდივანს, დირექტორის წარდგინებით ამტკიცებს სამეცნიერო საბჭო. კომისიის ორი წევრი წარმოადგენს საჯარო სამართლის იურიდიულ პირს – საქართველოს მეცნიერებათა ეროვნულ აკადემიას, ორი – საქართველოს სამეცნიერო-კვლევით ან/და აკრედიტებულ ან „უმაღლესი განათლების შესახებ“ საქართველოს კანონის 661 მუხლის მე-2 პუნქტით გათვალისწინებულ ახალდაფუძნებულ ლიცენზირებულ უმაღლეს საგანმანათლებლო დაწესებულებებს, ერთი – კოლუმბიის უნივერსიტეტის ჰარიმანის ინსტიტუტს, ერთი – საქართველოს განათლებისა და მეცნიერების სამინისტროს, ხოლო სამი – რუსთაველის ფონდს, რომელთაგან ერთი დირექტორია. 

2. კომისიის თავმჯდომარეა დირექტორი. 

3. კომისიის სხდომის მოწვევის შესახებ გადაწყვეტილებას იღებს კომისიის თავმჯდომარე, ხოლო მისი არყოფნის შემთხვევაში – კომისიის თავმჯდო-მარის მოადგილე.

4. კომისიის სხდომებს ესწრებიან მხოლოდ კომისიის წევრები.

5. კომისია უფლებამოსილია, თუ მას ესწრება ექვსი წევრი მაინც. გადაწყვეტილება მიიღება კომისიის დამსწრე წევრების ხმათა უმრავლესობით. ხმების თანაბრად გაყოფის შემთხვევაში გადამწყვეტია კომისიის თავმჯდომარის ხმა.

6. კომისიის სხდომებს უძღვება კომისიის თავმჯდომარე, ხოლო მისი არყოფნის შემთხვევაში – თავმჯდომარის მოადგილე.

7. კოლუმბიის უნივერსიტეტის ჰარიმანის ინსტიტუტის წარმომადგენელს უფლება აქვს კომისიის მუშაობაში მონაწილეობა მიიღოს დისტანციურად, ელექტრონული კავშირგაბმულობის საშუალებით. 

8. რუსთაველის ფონდი ვალდებულია, რომ კოლუმბიის უნივერსიტეტის ჰარიმანის ინსტიტუტის წარმომადგენელს ელექტრონული ფოსტით გაუგზავნოს კონკურსანტის მიერ წარდგენილი დოკუმენტაციისა და შეფასების ფორმების დასკანერებული ან ელექტრონული ვერსია. 

9. კომისიამ, საჭიროების შემთხვევაში, კონკრეტულ საკითხზე საექსპერტო დასკვნის მისაცემად შეიძლება მოიწვიოს ექსპერტი.


მუხლი 5. გამარჯვებული პროექტ(ებ)ის გამოვლენა

1. გამარჯვებული პროექტ(ებ)ის გამოვლენის მიზნით კომისია:

ა) პროექტების წინასწარი შერჩევის გზით, ამ წესის მე-3 მუხლის მე-2 პუნქტით გათვალისწინებული დოკუმენტების წარუდგენლობის ან არასრულად წარდგენის ან/და მე-3 მუხლის მე-3 პუნქტით გათვალისწინებული ვალდებულების შეუსრულებლობის შემთხვევაში იღებს გადაწყვეტილებას კონკურსიდან პროექტის მოხსნის თაობაზე;

ბ) განიხილავს ამ მუხლის პირველი პუნქტის „ა“ ქვეპუნქტით გათვალისწინებული შერჩევის შედეგად კონკურსში დარჩენილ პროექტებს და №2 დანართით დადგენილი საგრანტო პროექტების შეფასების კრიტერიუმების შესაბამისად ახდენს მათ შეფასებასა და შერჩევას. 

2. კონურსის ფარგლებში გამოცხადებულ თითოეულ მიმართულებაზე ხდება ერთი გამარჯვებული პროექტის გამოვლენა. 


მუხლი 6. დაფინანსება

1. დაფინანსების მოცულობა განისაზღვრება რუსთაველის ფონდის სამეცნიერო საბჭოს მიერ, სახელმწიფო ბიუჯეტიდან რუსთაველის ფონდისათვის გამოყოფილ ასიგნებათა ფარგლებში.

2. გრანტი ფარავს მგზავრობის, ვიზის, დაზღვევის, საცხოვრებელი ფართობის დაქირავების, კვებისა და სხვა დამატებით ხარჯებს.

3. გრანტი გამარჯვებულს გადაერიცხება ყოველთვიურად არა უგვიანეს შესაბამისი თვის 10 რიცხვისა. 


მუხლი 7. ანგარიშგება, მონიტორინგი

1. რუსთაველის ფონდი აფორმებს საგრანტო ხელშეკრულებას გამარჯვებული პროექტის ავტორთან, სადაც გაიწერება სალექციო კურსის ხანგრძლივობის ვადა, გამარჯვებული პროექტის ავტორისათვის ყოველთვიურად გადასარიცხი თანხის მოცულობა და მხარეთა სხვა უფლება-მოვალეობანი.

2. გამარჯვებული პროექტის ავტორმა ყოველი კვარტალის ბოლოს რუსთაველის ფონდს უნდა წარუდგინოს შუალედური ანგარიში პროექტის შესრულების თაობაზე, ხოლო სალექციო კურსის დასრულების შემდეგ – საბოლოო ანგარიში წაკითხული სალექციო კურსის შესახებ.

3. გამარჯვებული პროექტის ავტორის მიერ წარდგენილი პროგრამული ანგარიში (ტექსტური, აუდიო-, ვიდეო-, ფოტომასალა) შესაძლებელია რუსთაველის ფონდმა განათავსოს თავის ვებგვერდზე, რუსთაველის ფონდის წლიურ ანგარიშში ან სხვა ბეჭდვით თუ ელექტრონულ პროდუქციაში.


მუხლი 8. პროექტების შესრულების კონტროლი, პროექტის დაფინანსების შეჩერება და შეწყვეტა

1. რუსთაველის ფონდი ახორციელებს დაფინანსებული პროექტების კონტროლს, რომელიც მოიცავს პროექტის განხორციელების ფინანსურ და შინაარსობრივ მხარეებს.

2. პროექტის შესრულების თაობაზე ანგარიშის ფორმებს ადგენს რუსთაველის ფონდი.

3. გამარჯვებული პროექტის ავტორის მიერ საგრანტო ხელშეკრულებით გათვალისწინებული ვალდებუ-ლების შეუსრულებლობის შემთხვევაში, რუსთაველის ფონდის სამეცნიერო საბჭო უფლებამოსილია შეაჩეროს ან შეწყვიტოს პროექტის გრანტით დაფინანსება. დაფინანსების შეჩერების შემთხვევაში, გადაწყვეტილებაში მითითებული იქნება ის პირობები და ვადები, რომელთა შესრულებისთანავე შესაძლებელი იქნება დაფინანსების განახლება, ხოლო შეუსრულებლობის შემთხვევაში – დაფინანსების შეწყვეტა. 
 დანართი #2
საგრანტო პროექტების შეფასების კრიტერიუმები

	N
	კრიტერიუმების დასახელება
	შეფასება
	კომენტარები

	№
	
	სუსტი
	საშუალო
	კარგი
	

	1.
	სალექციო კურსის აქტუალურობა
	0-6
	7-11
	12-14
	

	2.
	სალექციო კურსის მიზანი და ამო​ცანები
	0-9
	10-18
	19-24
	

	3.
	სალექციო კურსის ფორ​მა​​ტის შე​სა​ბამისობა კურ​სის მიზნებთან, სწავ​ლე​ბის მეთოდები
	0-6
	7-11
	12-13
	

	4.
	მოსალოდნელი შედეგები, მათი მიღ​წევისა და შეფა​სე​ბის მექა​ნიზ​მები
	0-7
	8-15
	16-21
	

	5.
	შემოთავაზებული დროის ფარგ​ლებში პროექტის/ სას​წავლო კურ​სის გან​ხორ​​ციელების რეალუ​რო​ბა
	0-5
	6-9
	10-11
	

	6.
	პროექტის შემსრულებლის კომ​პე​ტენტურობა
	0-7
	8-13
	14-17
	

	სულ:
	 0-100.
	



